Extraits de l'Ephemeris, siue Diarium peregrinacionis transmarine
de Georgius Gemnicensis (voyage : 1507-1508 ; manuscrit : 1513-1514 [?])
1) Les saints musulmans [28r°-28v°]
Die septimo ex Alchanica circa meridiem egressi, venimus ad quoddam casale Belbes dictum, ubi eciam Carabene eunti Damascum coniuncti sumus. Ibi vidimus sanctum unum Sarracenicum inter arenarum cumulos ita ut ex utero matris prodiit nudum sedentem. Mos est (ut eo tempore didici) Machometistis, ut eos qui amentes et sine ratione sunt pro sanctis colant ac venerentur. Insuper et eos qui cum diu vitam egerint [28v°] inquinatissimam, uoluntariam demum penitenciam et paupertatem, sanctitate venerandos deputant. Eiusmodi vero genus hominum libertatem quandam effrenem habent, domos quas uolunt intrandi, edendi, bibendi et quod maius est concumbendi: ex quo concubitu, si proles secuta fuerit sancta similiter habetur. His ergo hominibus dum viuunt tantos exhibent honores: mortuis vero uel templa, uel monumenta extruunt amplissima, eosque contingere ac sepelire maxime fortune loco ducunt. Audiui ego hec dicta et dicenda per interpretem a Mucrelo nostro. Insuper sanctum illum quem eo loci vidimus, apprime comendari eum esse hominem sanctum, diuinum, ac integritate precipuum, eo quod nec feminarum vnquam esset nec puerorum, sed tantummodo asellorum concubitor atque mulorum. Risi ego tam preclaram sanctitatem immo bestialitatem hominum: qui quod nobis abhominandum et ignis pena dignum videtur, hoc illi sanctum ac laudabile censent, sed gens est sub humana forma bestiam portans.
2) La prière chantée [28v°-29r°]
Vespere eius diei venimus ad quandam limosam turbidamque paludem, ex qua nobis [29r°] iumentisque potum accepimus. Ibi eciam vidimus, qualiter sanctus quidam Sarracenicus, ueste diuersicolore indutus, strameticioque pilleolo contectus, uexillum quoddam rubeum signis Soldani depictum manu gestans quaciebat atque Sarracenos ad iubilandum conuocabat. Erat vero cantus eorum sub isdem omnino uerbis et melodia: nisi quod in inicio ualde tractim et morose canebant, postea vero quo amplius cantus tendebatur, eo magis eciam melodia concisior et breuior fiebat, quod ut melius pateat: formam eiusmodi cantus diligenter perceptam in tabella exaraui.
